
ბესო ხვედელიძე

არტემი და რიტა
მოქმედი პირები:
რიტა

არტემი

ანრი (სტუდენტი ბიჭი)

გიო (მეორე სტუდენტი ბიჭი)
ირა (სტუდენტი გოგო)
სალი (ახალი სტუდენტი გოგო)

ორი მეხანძრე

სამხატვრო სტუდია. მომცრო დივანზე შიშველი ნატურა წამოწოლილა (რიტა). მას ოთხი სტუდენტი ხატავს: ორი ბიჭი და ორიც გოგო. რიტა თავისთვის ღიღინებს. ბიჭები გვერდიგვერდ სხედან ხელში ფანქრებითა და წინ მოლბერტებით. ორი გოგოც ერთმანეთის გვერდიგვერდ ზის - ისინიც შესაბამისი სამხატვრო ატრიბუტუკით არიან აღჭურვილი. კარი ჭრიალით იღება და ზღურბლზე სტუდიის დარაჯის სიულეტი ილანდება.

რიტასა და დარაჯის დიალოგი:

-ხუთი წუთი დარჩა, სტუდია! რიტა! მორჩით დროზე! 

-კარგი რა, არტემ!.. ხომ იცი, ხუთი წუთი ამ ცხოვრებაში არაფერია!..
-აუ, დაიწყო ამან ისევ თავისი!

-აუ კი არა, წადი რა, გაისეირნე! ვერა ხედავ, რომ მხატავენ?! შენ ესენი ისენი ხომ არ გგონიან?!
-ვინ ესენი, ვინ ისენი, ღმერთო? 
-არტემ, ესენი არიან მომავალი მოდილიანები, გოგენები, ფიროსმანები! აცალე რა ცხოვრება! და მეც მაცალე, ვაჰ!.. გველოდება ვინმე?
-ო, ღმერთო ჩემო!.. სულ ერთიდაიგივე! მე გელოდებით, რიტა! რა დროს ჩემი სეირნობაა? პოდაგრა მაქვს, რიტა!.. ორივე ფეხზე! მოდილიანები, გოგენები და ფიროსმანები კიდევ - უკვე იყვნენ! ესენი თავისი თავები გამოვიდნენ - ეგ უთხარი!..  

-ჰმ!.. მე რო ჩემი თავი გამოვედი, რა ხეირი?! რა დღეში ვარ, ვერ ხედავ?! ან შენ თავს ვერ ხედავ, რას გავხარ, არტემ?!
-ეს ვარ რო მე?! ან ეგ ხარ რო შენ სინამდვილეში?!.. ხომ მიცნობ კარგად?! ასეთი ჩემი თავის გადამკიდე, კაი ხანია უღრმესი ძილი მენატრება, რიტა!!! 

-ძილი არის დროის კარგვა, არტემ! ამაზე მოვრჩეთ! ადრეც რამდენი გვიკამათია, არ გახსოვს?!.. და განა დიდი ლეონარდოც ამას არ ამბობდა? 

-ვინ დიდი ლეონარდო?! რა მედიდლეონარდოება?! თქვენ გელოდებით, თორემ მეორე სიზმარზე ვიქნებოდი უკვე! ცოტა ხნით მაინც დამავიწყდებოდა ვინ ვარ, სად ვარ და რატომ! დროზე-მეთქი, რიტა! დენი იწვის! რა ვქნა ახლა, შუქი ჩავაქრო თუ ზარი დავრეკო?!
-ისედაც დარეკილი არ გაქ, შე უბედურო?! ხომ მიცნობ კარგად?! იცოდე, ფეხზე არ ამაყენო შე მართლა ვარაუდით მოსიარულევ, თორემ თუ მოვედიიი, ისეთს დაგრეკავ!.. აჰა, შენ ლარიანი და შეგვეშვი, არტემ!! (ესვრის ხურდას, რომელსაც არტემი ჰაერში იჭერს)
--ვახ!.. მართლა მთელი საათით წინ არ ყოფილა ეს ოხერი? ე, რა სპარსეთის ყურის დროით დავდივარ! წავალ ერთი, თონის პური ვიყიდო, კრახუნა... ერთ-ორ-სამ! გავქრი! (კარი იხურება)
ხატვა გრძელდება. რიტა თავისთვის ღიღინებს.
გოგონების დიალოგი:

_აუ, საერთოდ ვერ ვიტან ცხოვრებაში მთვრალ კაცებს! ძალიანაც კარგად უთხრა ყველაფერი ქალბატონმა რიტამ!

-რიტა უძლიერესია! ფუჰ, ეს არტემი!.. ცნობილი დეგენერატი-ლოთია! დიდებმა მომიყვნენ - ადრე თურმე ეგეც ნატურა იყო! შიშველ ნატურად ედგა აქ დამწყებ მხატვრებს პირველი პრეზიდენტის დროს. მერე დარაჯად გადაიყვანეს, იმიტომ რომ დაბერდა, გალოთდა და ერთ პოზაში ვერ ჩერდებოდა. თან სულ ეფსმოდა. აქ მდგარი კიდევ, რაღაც სომხობებს მღეროდა! ძალიან სასაცილო ყოფილა! 
-ჰაჰა! ვაიმე!
-ახლა კიდევ ასე გვშლის ნერვებზე ახლებს. გგონია, მართლა ეძინება? მატყუარა აფერისტია! ფული უნდოდა! ვიდრე კიდევ არ მივაშავებთ ხურდებს, არ მოგვეშვება. მოიგონებს მილიონ რამეს და პირდაპირ კი არ იტყვის, რო ფული უნდა! აგერ ნახე, კიდე თუ არ შემოეთრეს!
_ აი ის ბიჭები ვინღა არიან? იქით მხარეს რო სხედან...
_ უი, ეგენი ძაან ჩვენები არიან. გაგაცნობ მერე. იცი, როგორი კაი ბიჭები არიან?

_ მე რომ არ მწამს კაი ბიჭების, ირა?.. სულ თავხედები მხვდებიან ხოლმე, უზრდელები და პირდაპირები! 
-ყველა კაი ბიჭი ერთნაირი კი არაა, გოგო! 
-მე ვიცნობდი ერთს. დამდევდა. ისე ისაწყლებდა თავს, ისეთი ზრდილობიანი და კულტურული იყო – გეი მეგონა. 
-აუ გეები ძაან მიყვარს. აი, ვგიჟდები მართლა! სულ არ მეშინია გეების! აი, ძალიან ჩემები არიან! ხანდახან ვფიქრობ, ბიჭად რომ დავბადებულიყავი - მეც ეგრევე გეი ვიქნებოდი-მეთქი! 
– ის კიდევ ვიღაც საშინელი სამართლიანი კაი ბიჭი აღმოჩნდა! რომ დავუპირე კარგად მომეთოკა, ანუ ხელში ჩამეგდო და ერთნაირად სასარგებლოები ვყოფილიყავით ერთმანეთისთვის - იცი, რა ქნა?!
_ არ მითხრა, რო დაგადო?!
_ დამადო კი არა, ჯერ ხომ უკანასკნელი სიტყვებით მაგინა ყველას თვალწინ და სულ გამომყენებელი-მეძავი მეძახა...

_ ვაიმე!

_ მერე დედაჩემს მიადგა, და არ ვიცი, რა ჩაუყარა...  და თან...
_ აუ, ღადადობ?

_ დედაჩემს ახლაც შიშები აქვს პანიკური... თვალებში ვერ მიყურებს რამდენი წელია სირცხვილისგან!
_ კაი რა... დედაზე რეებს ყვები, გოგო?  

ბიჭების დიალოგი:
-აქედან რო გავალთ, ესენიც გავიყოლოთ და სადმე მოვჯდეთ, ანრი! 
-ისე სწორი მოვჯდეთ იქნება, თუ მოვსხდეთ? 
-მე მოვჯდეთ უფრო ნაღდი სიტყვა მგონია. სხდომა რა – პარლამენტია თუ გამგეობა? მე მოვჯდები და, ვისაც უნდა მოსხდეს! 
-გიო, რიტაც აგვეკიდება. სულ შია! 
-სულ ეგრე არ იცის რო? და მერე, რაც კიშკი რჩება, სალფეტკში ახვევს, სახლში მიაქვს, თუთიყუშს უნდა ვაჭამოო. თუთიყუშები რა, ღორის მწვადს ჭამენ?
-ჭამენ ალბათ. ისინი ხომ არ არიან... რა ქვიათ იმათ?.. ღორის ხორცს ვინც არ ჭამს. 

-ვეგეტარიანელები?
-არა. ახლა მაგას სხვა რამეს ეძახიან! აღარ მახსოვს! აგვეკიდოს! რიტასთან რა საქმე მაქ?! მე ის ახალი, ქერა გოგო უფრო მაინტერესებს... ირას გვერდით რო ზის!
-მაგარი თვალები კი აქვს, ისე.
-სად დაინახე მაგის თვალები? სხვა რამე მაინც გეთქვა...
-ისე, თვალები მაგრად ყიდიან ადამიანებს!

-შენც შეატყე ხო? 
-ოდნავ ქაჩავენ მზერას, როდესაც გიყურებენ და ამ დროს ისე უკრიალებთ!!
-მერე რა?

-ეგეთ თვალებიანებზე ამბობენ - საკბილოს ეძებს მაგ დროსო! მაგნეტიზმი რა! მაგნეტიზმი კი არა, უფრო სწორად - ენერგოვამპირიზმი... და მერე უცებ - წკაპ და მორჩა!

-წკაპ რაღაა?

-ჩავლება!
-სად ეგ?

-ყველგან ერთდროულად!

სტუდიის კარები ისევ იღება. ამჯერად შემოდიან ორნი, მეხანძრის ფორმაში (სახანძრო ქუდებით თავზე) გამოწყობილი მამაკაცები. ერთს შლანგი უჭირავს ხელში.

რიტასა და მეხანძრეების დიალოგი:
-ხანძრის გამოძახება აქედანაა? 
-რა ხანძარი, ღმერთო დიდებულო?!

-ვა, აქ რა, საუნაა?

-გაგასაუნებთ ახლა, თუ მოვედი მანდ! უყურე ერთი ამათ?!

-აბა ხანძარიო?

-სად ხედავთ აქ ხანძარს?! გაბრძანდით თუ შეიძლება გარეთ! და კარი მოიკეტეთ! 

-ჩვენ გვაპატიეთ, მაგრამ მშვიდობის ჩიხი არაა ეს?

-არა, გენაცვალე. ესაა კრემატორიუმის ქუჩა. მშვიდობის ჩიხი გვერდითაა. და გაბრძანდით-მეთქი ახლავე! 
-ვა, აბა აქ რა ხდება ეგეთი?

-აქ არი სამხატვრო სტუდია!! გაკმაყოფილებთ პასუხი?

-ეჰ, რატომ არ გამოვედი მხატვარი, ილო-ჯან?

-ხელს გვიშლით, გენაცვალე! წადით ახლავე დროზე, თორემ სუ დაიფერფლება იქაურობა – ვინ იცის, ვინ და რა იწვის!!..
-ცოტა ხანი გიყურებთ რა?.. დასაწვავი დაიწვას ბარემ!

-გეხვეწებით რა!.. არ ვიხმაურებთ. აგერ კუთხეში დავჯდებით. რაც დასაწვავია ბარემ მართლა დაიწვას! ხუთი წუთი აქეთ-იქით არაფერს შეცვლის! 

-მოიცათ-მოიცათ! ეგრე იოლად შეიძლება ხანძარზე ლაპარაკი?! იქნებ რა იწვის? იქნებ მუთაქაა ევროებით გამოტენილი? იქნებ ძაღლია სახლში, ან თუთიყუში გალიაში? იქნებ ბავშვია ახალშობილი, ან მოხუცი! თქვენ ხართ პროფესიონალები? თქვენ ხართ ქართველი მასტურბატორები!

-აუ, სუ ცოტა ხანი რა, ქალბატონო ნატურა!..
-მე რიტა მქვია, ჯერ ეგ ერთი! და თქვენ ახლა მზერით მრუშობთ! ვის ჭირდება ამდენი თვალით მომრუშე მეხანძრე? თვალით მომრუშეების ბრალია, რომ ყველაფერი ყირაზეა ამ ქვეყანაში! მითხარით ახლავე თქვენი უფროსის სახელი, გვარი და მამის სახელი! 
-ფუნჯები მაინც გამოვსულიყავით, ან საღებავები... მეხანძრეები გადიან. 
ხატვა გრძელდება. რიტა ისევ ღიღინებს.
-მომშივდა რაღაც... ღვეზელზე რომელი გამეგზავნებით? ჰე - ანრი! გიო!
-რიტა, ეგრე გადაწყდა - აქედან ყველანი მივდივართ “ნაძვებში”...

-ვა, მაშინ ღვეზელი მოიცდის. და მეც მოვიცდი, ბავშვებო! ისეც კი არაა... (კარზე კაკუნი) ახლა გადავირევი! რა დღეა ეგეთი?! არ შეგვჭამეს?! გააღე ერთი რა, ირა! 

-ახლა მოგიტყ...!.. გამოით ყველა გარეთ დროზე!! 

-ე, რა ხდება, არტემ? რა გამოთქმებია?! 
-გამოით-მეთქი!!!
-სად გამოვიდეთ!.. რა ხდება? ხომ მშვიდობაა? 
-ომი ხომ არ დაიწყო, არტემ ბიძია?
-ვახ, გამოით-მეთქი დროზე! გვერდზე ხანძარია! ახლა მოვიდა სახანძრო მაშინა!
-ვაი-ვაი!.. 
-ახლა პანიკის გარეშე!

-გამოით-მეთქი!!! არ გადმოვიდეს ცეცხლი, თორე დანახშირდებით ყველა ერთად! 
ყველანი იკრიფებიან ნივთებიანად და გარბიან ღია კარისკენ.
გარეთ. დიალოგი რიტასა და სტუდენტებს შორის: 
-სადაა აბა ხანძარი?
-მაგან მგონი ტუალეტის ნახმარი ქაღალდი დაწვა დენის ჯიხურის უკან, მერე დათვრა და ხანძარი ეგონა!..
-მე კი გამომაქცია ნახევრად შიშველი სტუდიიდან! არტეეემ, მოგკლავ ცოცხლად სადაც გნახავ!!! შენ რიტა აღარ gახსოვს კარგად!!
-აგე კვამლი!

-თვითონ სად გაქრა?

-ვაიმე! შიგნით თუ დარჩა რამე და შებრუნდა?
-არ დაიწვას... თუ მართლა ხანძარია...
-ართეეემ!!!

-ტ შე ჩემა!

-რა ტ?

-აუ რამხელა ბოლი წამოვიდა მართლა!!

-აი ვიღაც მოდის! მგონი არტემ ბიძიაა!

-რა უჭირავს, ე?

-მგონი კნუტია თუ ლეკვი... არა, მოიცა.. 

-აუ, რა ბოლია მართლა!

-არა, რა ლეკვი? ბოთლია ეგ... კონიაკის. მაგას როგორ დატოვებდა?! თქვენც რამე ხომ არ დაგრჩათ შიგნით?!
-ჩვენი ხელსაწყოები აგერაა, რიტა!

-ჩანთები ჩვენ გვაქვს! მეც, სალისაც! ფუნჯებიც!

გამოჩნდება მობარბაცე არტემი. ხელში რაღაც უჭირავს ცელოფანში.

რიტას, არტემის და სტუდენტთა დიალოგი:

-არტემ! ცოცხალი ხარ შე უბედურო? ასეთს რა სვამ მაინც, ისევ უკან რომ შევარდი?
-ვინ ვარ?! სად ვარ?! რატომ ვარ?!
-აუჰ, ამას სულ გაუფრენია!.. 

-ანრი, გიო! სასწრაფო გამოიძახეთ დროზე! 

-რატომ შებრუნდი იმ კვამლში, არტემ?! რა გისხია ეგეთი მანდ?
მოდის სახანძრო მანქანა სირენით.
რიტას, არტემის, სტუდენტთა და მეხანძრეების დიალოგი:
-აუ, ამ ჩოილარ მეხანძრეებს შეხედე!.. მეორედ მოვიდნენ!

-სასწრაფოდ ეს კაცი გაიყოლეთ! თქვენი მისახედია, ძმებო!

-მოიცა, ძმაო-ჯან, ჯერ ცეცხლი ჩავაქროთ აქეთა მხრიდან... იქითა მხრიდან უკვე ვიმუშავეთ! ქალბატონო ნატურა, აი ჩემი სახანძრო შინელი. მოიხურეთ, არ გაცივდეთ!
-თქვენ ორმა გაიხედეთ იქით! არ შემჭამეს თვალებით?!

-ჩაქრა მგონი უკვე ეგ თავისით... ისე კი მაგარი ბოლი იდგა, ჩემო ძმებო! 

-ვინ ვარ? სად ვარ? რატომ?.. გიტოვებთ ესე იგი... ანდერძს!

-აუ, ეს მართლა გაგიჟდა მგონი...

-კი არ მახსოვს ვინ ვარ? სად ვარ და რატომ? მაგრამ ეგ უფრო მიადვილებს დასატოვებელ სათქმელს... აღარაა ჩარჩო და შეზღუდულობა, ყველაფერი ნათელია!.. ჩაიწერე!

-კალამი არ მაქვს!

-დაიმახსოვრე მაშინ! 

-რა ჩარჩო? რომელი შეზღუდულობა, არტემ? მართლა სუ გააფრინე?!
-პასუხისმგებელ საზოგადოებაში, რიტა!
-გაუძელი, არტემ-ძია! 
-მიიყვანეთ არტემ-ბიძია, ბატონო მეხანძრეებო, ეგერ ას მეტრშია საავადმყოფო! პარაზიტოლოგიის გვერდზეა ზუსტად! 
-არის!

-კარამდე მიიყვანეთ და მთავარ ექთანს ჩააბარეთ, გაიგეთ?! იცნობენ ისინი ამას! 

-შევასრულებთ! მიე გაზი! ჩართე სირენა! 
-პიუ-უაუ! პიუ-უაუ!
სახანძრო მეხანძრეებიანად და არტემიანად მიდის.
რიტასა და სტუდენტების დიალოგი:

-მართლა აღარაა ბოლი. შევედით უკან, ბავშვებო! ჩასაცმელი ვარ! რას ვგავარ ასე შიშველი! ახალგაზრდა მაინც ვიყო!
-აუ, ხო, რიტა! როგორ გამოგვაქცია იმ კრეტინმა ალკაგოლიკმა!

-ეტყობოდა მაგას ადრევე, ეგრე რო დაამთავრებდა! სულ სმა, სპირტი და ტრალი-ვალი! ყოველდღე გაუთავებლად პური, მაიონეზი, ხახვი, ნიორი, ლეღვის მურაბის წყალში გაზავებული წვენი და რაღაც უდონო არაყი! უკვე პაჟარნი მანქანით დაყავთ საავადმყოფოში... ნობელს მაგაში მაინც არავინ მიცემს!
-აწუხებდა რამე?

-ჯიგარი და ნამუსი აწუხებდა მაg იდიოტს მაგას მთელი ცხოვრება!
-მოიცა, კი მაგრამ... შენ საიდან იცი არტემზე მაგდენი, რიტა?

-ვახ!.. ჰეეე.. 
-არა, მაინც საიდან??
-მაინცდამაინც ყველაფერი უნდა მათქმევინოთ?!
-ეგ როგორ?.. შენ და არტემი რა? 
-რა რა?! უარესებიც, ხუჭუჭ! მოვრჩით დღეს? 

-მაინც „ნაძვებში“ წავიდეთ ყველა, რიტა!.. გავნიავდეთ. მაგარი სტრესი იყო! თან ხანძარიო! მერე არტემი და ის მეხანძრეები...
-კაი! ხო! აღარ გააგრძელო! აქ არ ვიყავი?! მეც იგივე დავინახე!.. ისე, მე კი მომშივდა ამასობაში, ბიჭებო და გოგოებო!

-აუ, მეც!

-მეც!

-წავსულვართ აბა! შუქი არ დაგრჩეთ! საწყალი არტემი...

-იქ არ ჭირდება რამე? მიხედვა... საჭმელი, ვაშლი, წყალი...
-პირველად კი არაა ეგრე! სულ ეგრეა!.. თვეში ერთხელ ეგრეა! გადასხმები, რინგერები, ბე-ორი ვიტამინი, ცე-ვიტამინი თავისთავად, ქლორი, დიაზეპამები და  ბრუნდება უკან მერე ანგელოზივით!
-შემდეგი ხატვა როდის გვექნება, რიტა?

-არტემი როცა გამოვა!

-რატომ, ე?
-უნდა გამოვიჯახუნოთ კარი! ისე, მოიპარავენ ყველაფერს! სტუდიის გასაღები კიდევ იმ კრეტინბატონს აქვს!
-დუბლიკატი?

-დუბლიკატი, აგერ ირას მოკითხეთ!.. ვათხოვე ამასწინათ და მიმითესა!
-აუ, კაი რა, რიტა! ვიპოვი!.. სადღაც დავდე და ვერ ვიხსენებ!..
-შენ რაღად გინდოდა გასაღები, ირა?

-სახატავად, ანრი! შენ რა იფიქრე?

-წავედით აბა!.. და მორჩით ამ ძაღლი-კატაობას!
სუფრა. რიტასა და სტუდენტების დიალოგი:
-მე მინდა, ამ ჭიქით გაჭირვებულებისა ვთქვა, ბავშვებო! ბაბუაჩემისგან მახსოვს: ყველა ჭირი ბაბუის ნაჭამი ალიბუხრიდანააო! 
-რომელი ბუხრიდან?

-ქლიავიდან რა!
-ქლიავი თავი გაბია, ალიბუხარი არი ალიბუხარი!

-ძია არტემს გაუ!.. 

-კარგად იყოს! ოღონდ სტუდიის გასაღები არ მიათესოს სადმე! მეოთხედ შევცვალე უკვე საკეტი! მოვსპობ მაგ უბედურს! ირა, ღორის მწვადი მომაწოდე! აი, გაიხარე!

-ჯიბეებს ხომ არ დავუჩხრეკდით ამხელა კაცს? 

-იქ გახდიან ექიმები და იმედია, არაფერი დაიკარგება!
-ვეუბნებოდი თავის დროზე, არტემ, ბარემ მომიყვანე ცოლად! არაფრით არ ქნა! 
-აუფ!.. რა კაი ვიდზე წიწმატია! გამოუშვი აქეთ!

-ბომბა წყვილი ვიქნებოდით! ცოლი ნატურა, ქმარი - ნატურშიკი! ეგრევე ტელევიზორში, რამე... პაეზდკები!.. მაცნე, ვესტნიკი, გლობუსი ჩვენზე ილაპარაკებდა... 
-არაო?

-არაო! არაო, კი არა - მე ერთადერთი უნდა ვიყო შენს ცხოვრებაშიო!!
-როგორ?.. 
-რამე შეგამჩნიათ თუ უბრალოდ, ეჭვიანობდა?

-შემამჩნია კი არა... 
-აბა?

-თუთიყუში მყავდა. ცოცხალი!.. კოტორა! ისეთი იყო, ისეთი, სუყველა ხმაზე შეეძლო ლაპარაკი!.. კაცი-ქალი-ბავშვი-მოხუცი-ფირმა!
-ვგიჟდები თუთიყუშებზე! 
-ჰოდა, ერთხელ მე და არტემს ერთი ამბავი გვაქვს ატეხილი სპარსულ ნოხზე და დაიმახსოვრა ეს ჩვენი „ის“ ხმები იმ დამპალმა...

-ვაიმე! ვინა?
-თუთიყუშმა - ვინა! ჩემმა კოტორამ! ერთად დაგვინახავდა თუ არა - ეგრევე ჩართავდა ხოლმე იმ ჩვენ ხმებს!.. თან ერთი-ერთზე აკოპირებდა!.. ტემბრი, რამე! 
-საღოლ, თუთიყუში! გამოუჭერიხართ!

-თავი გერმანულ პორნოში გვეგონა, შვილებო!.. 
-აბა რა იქნებოდა?

-გაიქცა არტემი! ვერ გაუძლო! 
-მაგდენს ვინ გაუძლებდა, რიტა? ჰა-ჰა!
-ჰოდა, ხომ ვერ გაუძლო? ეგდოს ახლა დასპირტული საავადმყოფოში და იკეთოს გადასხმები! რა გამოვიდა ან იმის ან ჩემი ცხოვრება იმ გაქცევით? 

-კარგი რა, რიტა! 
-თქვენ შორის რამოდენა სიყვარულის სამკუთხედი ყოფილა, რიტა! .

-თუთიყუშის გამო დამადო მაგ ეგოისტმა. აზრზე ხარ?! 
-ყველა ხომ ვერ გაუძლებდა...
-მოიცა, შენ რო გადაგეგდა ნაბიჯი და შელეოდი მაგ ჩიტს, ვერა, რიტა? არ გამოვიდოდა?
-რა ჩიტს შევლეოდი, შვილო? ზოოპარკში ჩამებარებინა?!
-გაგეშვა გარეთ ფანჯრიდან! მარტო არტემს რომ აბრალებ...
 -ან აგეკრა ნისკარტი იმითი... რა ქვია?

-იზოლენტა!

-ჰაჰა!

-მოკვდებოდა გარეთ, შვილო! ვინმე ყვავი შეჭამდა ან სვავი....

-რა უნდა სვავს ნახალოვკაში...
-ეჰ! რა ვიცი... ხანდახან ვფიქრობ, რომ იქნებ მეც ვცდები, შვილებო!.. არ ვიცი-არ ვიცი!.. თუ ეგრეა და - ბარემ გავუვლი აქედან!.. კი არ იმსახურებს, მაგრამ მაინც!.. წავუღებ რამეებს!.. ასე ხომ არ დავტოვებთ ამხელა სუფრას?.. არაფერს არ ჭამთ! მარტო დალევა!  აგერ ის ქათმის ხორცი, და მწვანილიც მომეცი! მოუხდება ვიტამინები. ვინიგრეტის სალათას ვერ წავიღებ... ამხელა თეფშს ვინ გამატანს?.. მარტო მშრალი პაიოკი! ბოლოკი. მჟავე კიტრიც წავა! ხაშლამის ნაჭრებიც იყოს! პამიდორი, აბა რა! ხაჭაპურიც ხომ დარჩა? ეს რა დასატოვებელია? ბულიონში ჩავუფვშნი. შოთის პურიც კაია! 

-ამდენს როგორ წაიღებ, რიტა?
-სულ კი არ დავუტოვებ!.. ჩემ თუთიყუშსაც ხომ უნდა?

-მოიცა, კიდევ გყავს?

-ეჰ... თუთიყუშები ყვავებივით კი არ არიან, შვილო?! მყავს, ოღონდ ფიტულის სახით! ზოომაღაზიაში გამიკეთეს. მოკვდა და რეალური კოტორასგან ამიწყეს. პიანინოზე მიდევს. წინ ვულაგებ ხოლმე საკურთხივით რამეებს... წინ დავუწყობ იმასაც, რასაც არტემი შემარჩენს... მის სახელზე წავიციცქნი ხოლმე და მიუვა! ეგრე ვიცი, მე! 

-ბარემ ეს ბოთლიც გაიყოლე...

-ბოთლი არ დამანახო! კიდევ ბოთლი უნდა იმ მართლა გამობოთლებულს? 

-მოდი, რიტას გაუმარჯოს!

-ვაა! აბა რაა!

-აუცილებლააად! რიტა დეიდა, გვიყვარხარ მეც და უკვე სალისაც... სალი ახალია! მაგრამ ხომ ეტყობა, რომ ჩვენიანია?

-რამხელა ხარ, შვილი? 

-ოცის!

-შენხელა შვილი გვეყოლებოდა, რომ დაეჯერებინა მაგ იდიოტს, მაგას!

-აღარ გინდა რა არტემი, რიტა! აღარ გვაინტერესებს, შენი ვინ იყო!

-და თუთიყუშების ცოცხალი და მკვდარი დედაც!

-ა, ეხლა, ანრი!!

-მორჩა რა, რიტა, ეგ თქვენი კინო!

-მორჩა კი არა, ასე გრძელდება... სევდიანად და სულ ერთნაირად! 

არტემისა და რიტას ლირიული დუეტი: 
გამარჯობა არტემ-ჯან!

გაგიმარჯოს - რიტა!

როგორა ხარ - არტემ-ჯან?

ისევ ისე, რიტა!

ეგ რას ნიშნავს, არტემ-ჯან!

ვკვდები მგონი, რიტა!

ხომ გითხარი, არტემ-ჯან?!

რა მითხარი, რიტა?

თავს იკლავ-თქო, არტემ-ჯან!

მართალი ხარ, რიტა!

მკვდარი ვიღას სჭირდები?!
ეგ არა თქვა, რიტა!

ისევ ფილოსოფოსობ?
რა უჭირს რო, რიტა?

ეგ შენ გიჭირს, არტემ-ჯან!

ეს ხორცია, რიტა!
ხორცი შენი არ არი?

დროებითად, რიტა!

მერე საით, არტემ-ჯან?

იქით წავალ, რიტა!

იქით ვინ უნდა დაგხვდეს?

სულ ჩვენები, რიტა!
ნეტა არა ბოდავდე!

ეს მე ვბოდავ, რიტა?
საჭმელი მოგიტანე!

გაიხარე, რიტა!

დღეს ვინც ტიტველს მხატავდა...

სტუდენტები, რიტა!

ეს იმათი გრევია!

იდღეგრძელონ, რიტა!

ყველაფერს შუაზე ვყოფ!

შენც ავად ხარ, რიტა?

ისევ თუთიყუში მყავს!

არ ეშვები, რიტა?
აბა მარტო დავბერდე?

რატომ მარტო, რიტა?

ნეტა ვისა მთავზობ?

აგერ არ ვარ, რიტა?

რატომ მიგდებ აბუჩად?
მართლა ვამბობ, რიტა!
აბა მე დამიფიცე!

შენ თავს ვფიცავ, რიტა!

რაღაც ვერაფერსა ვგრძნობ!
ერთი „ოღონდ“, რიტა!

თუთიყუშს არ განვაგდებ!

რატომ? რატომ? რიტა!

ისიც სულიერია!

ფიტულია, რიტა!
მე კოტორას არ გავცვლი!

რა გული გაქვს, რიტა?
დიახ, დიდი გული მაქვს!
უსასრულო, რიტა!..
(ფარდა)
